
    Edizio digital honi buruz

  

  
    

  

  Muskizko liburutegiak Muskizko San Julian elizan grabatutako itsasontziak liburuaren edizioa egin du epub formatuan, Carlos Glaria, Juan Manuel González Cembellín eta Xabier Armendarizen testuekin  eta Javier Gandarillasen irudiekin El Pobal burdinolak 2022ko irailean egindako edizioa oinarri hartuta.


  Ahal izan dugun neurrian, jatorrizkora mugatu gara, baina testuen eta irudien tratamendua epub formatu horretara egokitu behar izan da.


  


  Iritzi, iradokizun eta ohar guztiak ongi etorriak dira gure harremanetarako postan.


  ePub honek ez du DRMrik eta teknikoki baliozkotuta dago,  IDPFren web aplikazioaren bidez egiazta daitekeen bezala..


  Hemen aurkeztutako azala eta edizioa doan banatzen dira Creative Commons (CC BY-SA 4.0) lizentziapean, baldintza berberetan parteka dadin (edizio osoa, irabazi-asmorik gabekoa eta testua nahiz argitaletxearen lana errespetatzen dituena).

    Aurkezpena

  

  Muskizko San Julian elizan aurkitutako itsas grafitoek kostaldeko enklabe honen itsas eta merkataritza dedikazioaz eta XVIII. eta XIX. mendeetan, bere urrezko garaian, lortu zuen gizarte garrantziaz hitz egiten digute. Gaur egungo paisaian nekez antzeman dezakegun portuko giro bizia gogora dakarte, eta iraganeko gizartearen sinesmen, ohitura eta pentsamoldeen munduarekin konektatzeko gaitasuna dute.


  Ontzi, izen eta ikurren multzo bat da –24 daude, guztira–, Muskizko historiaren bereizgarri den tenplu horren hegoaldeko atean grabatua. Ez dira arte-adierazpenak, hitzaren esanahi hertsienean. Hala ere, mirestekoa da ontzi horien estetika, trebetasunez marraztuta baitaude, modu eskematikoan baina errealitatea doi agertuz, eta itsasoko gizon-emakumeek bakarrik ezagut zitzaketen xehetasun tekniko zehatzekin.


  Grafitoen mundukotzat jotzen ditugu, bat-bateko herri-adierazpenak direlako; hori bai, denboran irauteko asmoz eginak. Litekeena da eliz agintarien baimenik gabe egin izana, printzipioz xede hori ez duen leku batean, eliza baten atean, alegia. Grafitoan bada nolabaiteko arau-urratzerik, nahiz eta, kasu honetan, inguruan eragin handia zuten familien izenpea eduki.


  San Juliango grabatuak ezohikoak dira, salbuespenezkoak –ezagun dira antzeko adibideak atlantiar itsasertz osoan, baina, gaur-gaurkoz, honako hau kasu bakarra da Bizkaian–; horregatik, eta burdinaren itsaso bidezko garraioarekin duten ageriko harremanagatik, aurkikuntza berezi hau zabaltzeko erabakia hartu dugu, aurkezten ari garen argitalpenaren bidez, aldi baterako erakusketa bat inauguratuz, eta atea bera, erakusketaren pieza nagusia, zaharberrituz.


  Proiektua aurrera eramateko, zenbait ikertzaile izan ditugu ondoan, nor bere eremuan erreferentziazkoak. Carlos Glaria filologoari zor diogu grafitoen aurkikuntza, eta hari eskatu diogu kokagunearen testuingurua argitzeko, primeran ezagutzen baitu, toponimia-azterlanak direla eta. Juan Manuel González Cembellínek, historiagile eta Eleiz Museoko zuzendariak, gakoak eman dizkigu grabatu hauek egiteko lekuaren aukeraketa ulertzeko, ez baitzen inola ere ausazkoa izan. Izan ere, San Julian, altxor artistikoa ez ezik, Muskizko sorteliza ere izan zen, eta, zenbait mendez, bertako komunitatearen bizimodua arautu zuen erakundea. Azkenik, Xabier Armendariz itsasketaren historian aditu eta itsas dohaintzen ezagule handiari egokitu zaio San Juliango multzo bikainak ezkutatzen duen enigma deszifratzea: hura interpretatzea, ontziak identifikatzea, gutxi gorabeherako kronologia proposatzea, eta harreman bat bilatzea itsasontzien eta itxuraz elkarrekiko loturarik ez duten askotariko beste motibo ikonografiko batzuen artean.


  Lan hau Muskizko parrokiako elizaren eta bertako parroko Sergio Buizaren laguntzari esker gauzatu da. Buizak une oro erraztu du gure egitekoa, baita atea zaharberritzea eta El Pobalen erakusgai jartzea ere. Halaber, Petronorri eskertu behar zaio museoaren jarduerei emandako laguntza, 2004an hura inauguratu zenetik.


  Azkenik, bereziki eskertu behar dugu Muskizko Udalaren inplikazioa, hasieratik proiektuan sinetsi baitu, grafito-multzo honen ondare-balioaren jakitun. Izan ere, bai bertatik gertu dagoen Pobeñako guneko dohaintzei bai San Juliango grabatuei esker, Muskiz nazioarteko erreferentzia bihurtu da itsasontzien botozko irudikapenean, eta agerian geratzen da gure udalerria itsas tradizioen kulturaren parte dela, beste herri batzuekin batera.


  Marta Zabala Llanos



  
    Muskiz, burdinaren eta itsasoaren artean

  

  
    Somorrostro harana 

  

  San Juliango grafitoak testuinguru geografiko zehatz batean azaltzen dira: Barbadun ibaiaren estuarioan, Bizkaiko burdin mea esportatzeko bide nagusietakoa izan zena. Halaber, estuario hau lurralde zabalago bati dagokio, hots, Somorrostro haranari. Eskualde hau Kadagua ibaiaren eta Castro-Urdialesko mugaren bitarteko eremu osoa zen, hau da, gaur egun Ezkerraldea - Meatzaldea deritzona.


  XIV. mendean Portugalete hiria eta Barakaldo elizatea Somorrostrotik aldendu ziren. Harrezkero, Somorrostro Harana zeritzonak Enkarterrietan jarraitu zuen, bere baitan zeuden zazpi kontzejuak bi errepublikatan antolatu zirelarik: Hiru Kontzejuak (Santurtzi, Sestao eta Trapagaran) eta Lau Kontzejuak (Abantoko San Pedro eta Santa Juliana, Zierbena eta Muskiz). Bi errepubliken arteko muga Trianoko mendien eta itsas ertzaren arteko zeharlerro bat zen, Serantes mendiko gailurretik igarotzen zena.


  Somorrostro izenari dagokionean, haranaren ekialdean toponimoaren erabilera ahuldu zen Portugalete eta Bilbo hiriek merkataritzan eta politikan zuten nagusitasunaren eraginez. Haranaren mendebaldean, ordea, jatorrizko izena indar betean erabiltzen jarraitu zuten eta gaur egun ere, Somorrostro eta Muskiz, sarritan, sinonimotzat hartzen dira.


  Gure harana ingurukoen parekoa izan zitekeen, baldin eta Triano mendiko erraietan kalitate bikaineko burdin mineral ugari izan ez bazen: Somorrostroko mea famatua; bere historia ere bestelakoa izango zen, itsas ondoan egon ez balitz eta alboetan meategietara hurbiltzea ahalbidetzen zuten itsasadar nabigagarri bi izan ez bazituen: Ibaizabal-Nerbioi- Kadagua, ekialdean, eta Barbadun, mendebaldean.


  Hala ere, itsasadarrak ez ziren nabigatzeko errazak. Esaterako, Portugaleteko portura iristeko Algorta eta Santurtzi arteko hareazko barra arriskutsua gainditu behar zen. Barbadun ibaiaren estuariorako sarbidea ere, ez zen Portugaletekoa baino hobea: itsasbeheran lehor geratzen zen hareazko barra handi bateko mendebaldeko muturrean kokatuta eta iparraldera guztiz irekita zegoelako. Hortaz, ainguratokia eta kanala sarritan hareaz betetzen ziren. Horri guztiari itsasoaren eta kostalde honetako haize nagusien astindua gehitzen zitzaion.

    Mea-garraiolariek idi-gurdietan eta mando-bizkarrean ekartzen zuten Trianoko minerala Lavalleko portuaren eskuin erriberako zamalekuetara. Itsasoratu baino lehen, ontziek “cayaje” izeneko tasa ordaindu behar zuten, beren tamainaren araberakoa, portuko eta itsasadarreko instalazioak mantentzeko ekarpen gisa.

  

  Halaz ere, naturak ezarritako zailtasunak gorabehera, nekearen nekez, Barbadungo itsasadarra izan zen biderik behinenetakoa mea eta burdina kantauri itsasertzeko portu eta burdinoletara eramateko, kabotaje ontzietan. Ontzi horietako batzuk Muskizko San Julian elizako ateetan irudikatuta daude: eliza talaia ezin hobea baita haranaren historiaren garai oparoenak ezagutzeko.

    Lavalleko portuaren islada 1800 inguruan.

  

  
    Barbadungo estuarioa, “ibarren ibarra” 

  

  Behealdean, Barbadun ibaiak estuario bat eratzen du, Campomar, Pico Ramos-Janeo, El Peñón eta Montaño itsas mendiek inguratua. Hegoaldetik, berriz, Triano eta Mello mendiek Enkarterrietako barnealdetik bereizten dute estuarioa. Kolitzan sortzen den ibaia bi mendi horien artetik igaro eta El Pobaleko presan geldotzen da, Muskiz udalerriko eta Somorrostro haraneko sarreran.


  Ibaian behera, Los Vados eta Santelices artean, itsasaldien bultzadak aurre egiten dio ibaiaren indarrari eta horren eraginez, uraren ibilera moteltzen da Barbadun ibarrean, San Juan auzoko zubipetik irtenbidea aurkitzen duen arte. Izan ere, ibar horretatik hartzen du ibaiak bere izena, Barbadun. Bazterretan geratu dira Kolitza mendian sortzen denetik hamabost kilometroko ibilbidean gure ibaiak izan zituen bestelako izenak.

    Barbadun eta Cotorrio ibaien estuarioa XX. mendearen erdialdean, findegia eraiki aurretik.

  

  Zubiko ontziolaren antzinako kokalekuan, ibaia itsasadar bihurtzen da eta mantsomantso aurrera egiten du itsasoraino, San Juan zelaia eta Barrago ibarra ezkerrean utzirik. Horien parean, eskuinetik jasotzen du Barbadunek Cotorrio ibaiaren ur emaria, Trianoko mendietatik datorrena. Egun, Cotorrio ubide artifizial batetik doan arren, jatorrian La Verdejatik zihoan, duela 50 urte findegiak hartzen duen espazioaren erditik. Hori baino lehen, Barbadunek eta Cotorriok bat egiten zuten itsasadarraren gunerik zuzen eta sakonenean: Lavalle izeneko ibar eta portuan, San Julian elizaren azpian.


  Hortik aurrera, ibaiak SE-NW norabidea hartu eta El Chimbo, El Verde, La Arenota eta Areño ibarretan zehar doa Pobeñako badian itsasoarekin bat egiteko, Campomar eta Punta Lucero talaien artean.

    Muskizko ibarra iraganean, Muñatonesko San Martingo gaztelua eta bere portua Cotorrio ibaiaren ertzean, San Julian herrigunea atzean eta, ibaian gora, San Juango zubiko ontziola zaharra.

  

  Orain arte “Ibarra” hitza erabili dugu teknikoki padurak, dunak eta hareatzak direnak izendatzeko. Nahita eutsi diogu bertokoek erabiltzen duten terminologiari, estuarioa hainbat ibarrez osatutako ibar bakartzat hartzen dutelako. Ibarrrok askotariko baliabideak ematen baitzizkioten herriari; esaterako, itsasbeheran azienda bazkatzeko guneak, elizak zolatzeko ihia batzeko eremuak eta ontziratu aurretik mea uzteko tokiak.


  Izan ere, El Malecón, La Verdeja eta Lavalle ibarretan abeltzaintza-erabilerak bere horretan iraun zuen ibarrak eurak fisikoki desagertu arte. Bestetik, zoladuretarako ihia erabiltzea ohikoa izan zen lurrezko zorua zuten Somorrostroko eliza guztietan. Izan ere, San Julian elizaren kontu-liburuek urterik urte jasotzen dituzte ihiarekin zerikusia duten gastuak, hala-nola: ihia Arenotan ebaki, ontziralekura eraman eta Lavallera igo, elizara hurbildu eta ihi zaharra erretiratu ostean, berria zoruan jartzea. Azkenik, mea La Verdeja eta Lavalleko ibarretan metatzen zen, itsasadarreko ontziratze kaietatik hurbileko guneetan.


  
    Itsasadarra eta Lavalleko portua 

  

  Estuarioaren baliabideak ederki menperatzen ziren Muskiz zeritzon muinotik eta bertan biltzen dira udalerriaren identitate ikur nagusiak: izena bera, San Julian parrokia nagusia, kontzejuko batzarrak egiteko tokia zen harrizko gurutzea eta San Nikolas marinelen kofradia, elizan bertan egoitza zuena. Muskiz, ordea, jatorrizko San Julian gunea baino gehiago da. Hain zuzen ere, XVIII. mendeko hazkunde ekonomiko eta demografikoaren harira bultzatuta, beste parrokia bi sortu ziren: San Juan, zubiko ontziolaren eta udalerria zeharkatzen zuten bide nagusien ondo-ondoan eta Pobeñako San Nikolas, itsasadarra itsasoratzen den tokian San Pantaleon uhartearen babesean. Hiru elizak itsasadarraren ezkerraldean simetrikoki kokatuta daude eta, ondorioz, Barbadun ibaia, nabigazio-kanal gisa duen garrantziaz gain, kontzejuaren ardatz egituratzailea da. Hurrengo lerroetan bere ezaugarri naturalak eta nabigaziokoak jorratuko ditugu, XVII eta XVIII. mendeetako ordenantzen argitan.


  
    [image: ]

    Bokaletik hurbil dauden Arenota, Areño eta El Verdeko ibarretan hondar-bankuak sortzea oztopo handia izan zen mendeetan zehar Barbadun ibaiaren nabigagarritasunerako.

  

  Lehen azpimarratu dugunez, itsasotik kanal estu eta zalantzagarri batetik bakarrik sar zitekeen. Ubide hori ibaiak berak ireki zuen hareazko barra trinkoan, kostalde malkartsu batera mugatuta, sarritan olatuek eta ipar eta ipar-mendebaldeko haizeek irabiatua. Itsasadarreko espazio adierazgarrienak portua, El Verdeko kanala eta Pobeñako ainguratokia ziren.

    Dekantazio-materialek eta mineralgarbitokietako lohiek sarritan betetzen zituzten Barbadun eta Cotorrio ibaien ubideak, horren ondorioz, itsasgorek eta prezipitazio ugariek uholdeak eragiten zituzten ibarrean, batez ere udaberrian eta udazkenean. XX. mendearen erdialdeko uholdea.

  

  Portua Lavallen zegoen, itsasadarreko toki sakon eta babestuenean. Zamalekuak bi ertzetan zeuden: ezkerraldekoa espazio zabala eta laua zen, San Julian eliza azpiraino luzatzen zena eta porturako bidea Turruntero izeneko erripatik behera zihoan. Eskuin ibarrera Cotorrio ibaia zetorren, Lavalle eta San Martin lotzen zituen ubide nabigagarri estu batetik. Erdi Aroan San Martinen portu bat zegoen, mearen esportazioan garrantzi handia zuena. Mendeetan San Martingo portua Muñatonesko Salazartarren kontrolpean egon zen eta bertan ezarri zuten errenteria eta mea garraiolariei zergak kobratzeaz gain urtero zenbait mea gurdikada uztera behartu zituzten, gurdibide nagusiaren buruan zegoen Lavalleko putzuan.

    Bokalea dragatzea eta harri-lubetak eraikitzea izan ziren uholdeek eragindako kalteak gutxitzeko sustatu ziren jarduketa nagusiak. “Euskal Erria” draga, Barbadun ibaiaren bokalean lanean (1931).

  

  El Verdetik bokalerainoko zatia oso zaila zen nabigatzeko, hondar bankuek kanala betetzen zutelako. Horrexegatik, ibaia bideratzeko ahalegina egin zuten kaia eta reta –harrieta gisako bat– eratuz, harrizko eta hareazko lasta erabilita.


  Pobeñako badia bokalearen beraren parte izanik, badia itsasaldien arabera betetzen eta husten zen; hala, ainguraleku eta ontzitegi modura ziharduen aldi berean, San Pantaleon irla eta gertuko mendiaren arteko tartea ixteko eraikitako kaiaren babesean. Pobeñak ere izan zuen inguruko meategietako mineraletarako zamalekua.

    San Julian eliza eta kontzejuaren gurutzea Muskiz izeneko muinoaren buru dira. Ibai ondoan, Lavalleko portua eta errenteria daude, non minerala pisatzen zen eta ontziratzeko ezarritako tasak kobratzen ziren.

  

  Itsasadar honetatik irteten zen Bizkaia, Gipuzkoa, Santander (gaurko Kantabria), Asturias, Galizia eta beste hainbat tokitako burdinoletarako mea gehiena. Kanala mantentzeko lanak eta nabigazioaren antolaketa itzelezko buruhausteak ziren gure arbasoentzat eta, hala, ordenantzen bidez saiatu ziren ibaiko garraioa eta haren elementuen erabilera, hobekuntza eta kontserbazioa antolatzen eta arautzen. Ordenantzak interes handiko dokumentuak dira, argi erakusten baitute zein izan zen dinamika itsasadarra mea ateratzeko bide gisa erabiltzen zena. Eta dokumentu horietan deskribatutako zailtasunak ikusirik, aise ulertzen da zergatik alboratu zen ibaiko garraioa, XIX. mendearen bukaeran mea garraiatzeko beste modu batzuk sortu ziren unetik bertatik. Gerora itsasadarra bideratzeko egindako ahaleginen helburua ez zen, jada, nabigagarritasuna bermatzea, uholdeak saihestea baizik.


  
    1716ko ordenantzak. Espazioaren eta jardunaren erregulazioa 

  

  
    Siendo la conservación de los puertos de mar tan importante a la causa común y atendiendo a que para la manutención del de este concejo de San Julián de Musques, por ser demasiadamente seco, se necesita una continua aplicación y vigilancia de sus vecinos en cuidarle formando muelles, limpiar y enderezar canales y poner orden y modo de repararlas y hacerlas más profundas y reconocibles… se necesitan ordenanzas por las cuales se pueda tomar regla para refrenar los desórdenes u excesos de los mareantes con sus bajeles, deslastrándolos muchas veces en medio de la Canal y en otros parajes perjudicialísimos a lo navegable de ella.
  


  Horrelaxe adierazi zituzten Muskizko kontzejuko erregidore, nabigatzaile eta bizilagunek itsasadarraren ezaugarriak eta hartan egiten ziren zamalanak eta nabigazio jarduera ordenatzeko hartu beharreko neurriak. Arau eta kontzeptu horietako batzuei erreparatuko diegu, gure itsasadarraren berezitasunak hobeto ezagutzeko.

    1726ko otsailaren 22ko Errege-Probisioa, Muskizko San Julian Kontzejuak zenbait ordenantza berrestea lortu nahi izan zuelako. Ordenantza horiek, hain zuzen ere, kontzeju horretako kaian eta itsasadarrean bena kargatu behar zuten ontziek zekarten harrizko eta hareazko lasta botatzea galarazi egiten zuten.

    San Julian de Musques kontzejuko San Nikolas ontzi-jabeen eta marinelen kofradiaren liburua (1694-1697). Sinadura hauen artean, tradizioz Muskizko itsas munduari lotutako deiturak daude, hala nola Urquixo, Llano, de la Sota, Murrieta edo de la Quadra

  

  Lasta estuarioan nabigatzeko oztopo nagusietako bat zen. Mea zamatzera zetozen itsasontziek harrizko eta hareazko lasta ekartzen zuten nabigatzean egonkortasunari eusteko. Portura iristean, zingoa murriztu behar izaten zuten barra gainditzeko eta itsasadarrean nabigatzeko. Gainera, ontzian zamarako tokia egin behar zuten eta, hala, kareletik behera bota ohi zuten lasta. Jokaera horrek nabigazio kanalaren buxadura eta hondamena ekarri ohi zuen eta, horregatik, lasta Montañoko putzutik behera harri-lubeta (reta) eta kai bat eratzeko erabiltzea otu zitzaien. Era horretan, ura kaiaren albotik eta ahal bezain zuzen jaitsiko baitzen, lasten artean biderik egin barik. Bestalde, ez zegoen lasta botatzerik ez barratik kanpora ez Pobeñako ainguralekuan, harriak kalte handia egiten baitzien ontziak ainguratzeko erabiltzen zituzten sokei eta hareak, berriz, parajearen sakonera murrizten baitzuen. 1715ean kai berri bat eraiki zuten, uhartearen babesean amarratutako ontzien segurtasuna arriskuan jartzen zuten itsasoaren kolpe eta oldarrei aurre egiteko.


  Maiordomoa marinelek eta ontzien jabeek aukeratzen zuten urtero eta kofradiako kide garrantzitsuena zen. Berak zehazten zuen ontziek lasta non bota behar zuten, arestian aipatutako kaia eratzen jarraitzeko. Era berean, kontzejuak gabarra edo ontzi arruquero bat jarri zuen Lavalleko portuan metatutako materialak kai hartara eramateko, itsasbeheran kargatuta gelditzen ziren ontzien kroskoei kalteak eragiten zizkien eta.


  Amarratzea ere garrantzi handiko alderdia zen. Itsasadarraren ertzetan ez zegoen hesola edo pajón finkorik ontziak amarratzeko. Hortaz, ontzien jabe bakoitzak haritz egurrezko hesola on bat ezarri eta kontserba zezala erabaki zuten, Lavalleko Pozo de los carros eta San Julian elizaren arteko zatian, baita Pobeñako erriberan ere. Debekatuta zegoen meatzariek hesola horien alboan deskargatzea: bi pausuren gutxieneko tartea utzi behar zuten mea piloen eta hesolen artean, zama hurbilegi utziz gero harri koskorrek ontzien sokak hondatzen zituztelako eta ubideetara jausten zirelako. Horren ondorioz, kanala betetzen joaten zen, gurdi edo mandoaren jabeak kargaren parte bat galtzen zuen eta orgazain eta mandazain batzuek nahita uzten zuten zama uretatik hurbil, hura busti eta pisuagoa izan zedin.


  Ibaian trafikoa antolatzea zen ordenantzen beste helburu garrantzizko bat eta ez zen egiteko samurra halako kanal estuan. Zamatuta zihoazen itsasontziei lehentasuna ematen zitzaien, hutsik zihoazenen aurrean eta alde batera egin behar izaten zuten, zamatutakoei bidea uzteko. Bestalde, ontziek ezin ziren portuan egon hiru itsasgora baino gehiago, sarrerakoa eta irteerakoa barne.


  Cayaje (itsasadarra eta instalazioak erabiltzeko eskubidea). Ordenantzek zerga bat ezarri zuten itsasontzi bakoitzak mineralez zamatuta egiten zuen bidaia bakoitzeko. Tasa hori itsasontziaren tamainaren araberakoa zen; ontziaren gabia edo bela kopuruaren arabera –bi, bat edo bat ere ez– zehazten zen, eta kanpoko itsasontziek bertakoek baino gehiago ordaintzen zuten. Bildutako dirua kanalak eta kaiak konpontzeko, eraikitzeko eta kontserbatzeko erabiltzen zen. Ordainketa eskatzeko ardura maiordomoak zuen, eta ordaintzeari uko egiten zionei belak eta aparailuak kentzen zizkien, zerga ordaindu arte.


  Gaueko lanak. Arauak oso argiak ziren: debekatuta zegoen gauez kaietan jardutea. Egunez baino ezin zen mea kargatu, betiere mineralaren pisuaren gaineko kontrola zeramaten pertsonen begi bistan. Horren helburua zen besteren meak “altxatzea” saihestea, errentariak bertan ez zirela aprobetxatuz. Mea pisatzeko, San Julian elizan gordetzen ziren balantza batzuk erabiltzen zituzten; izan ere, eliza zen errentatzearen onuraduna eta fabrika liburuetan sarritan aipatzen dira balantzak egiteko, kontserbatzeko eta kalibratzeko gastuak.


  Segurtasuna ez zen nolanahiko kezka eta hainbat esparrutara hedatzen zen. Hala nola, ordenantzek nabigatzeko aldiak mugatzen zituzten eta istripurik gerta ez zedin hartu behar izan zituzten neurriak deskribatzen dituzte, zeren eta itsasontziak gaizki tresnatuta eramateagatik edo neguan itsasoko enbatei aurre egiteko egoki prestatu gabeko ontzietan itsasoratzegatik bizitza eta ondasun galera ugariak gertatzen baitziren. Bestalde, XVII. eta XVIII. mendeetan gure kostaldean maiz ibili ziren itsasontzi frantses, ingeles eta holandarrak, mehatxu are larriagoa izan zitekeen. Horri aurre egiteko, premiaz-koa zen babesa antolatzea, gotorleku edo talaiak sendotuz, gerra garaian kortsarioek itsas-ontzirik bahitu ez zezaten. Gure inguruan, San Pantaleon harkaitzean, Campomarren eta Punta Luceron kokatzen ziren.


  
    San Juliango talaiatik

  

  
    Eliza, kontzejua, nabigatzaileak, portua… eta patronoak 

  

  
    Don Sancho Ortiz Marroquín fue criado desde pequeño de don Diego López el Bueno, Señor de Vizcaya. E por muchos serviçios que le fizo en toda su moçedad, espeçialmente en la batalla… de las Navas de Tolosa, diole los monesterios de Sant Julián de Musques e de Sant Román de Çierbena e la prebostad e peaje del puerto de Sant Martín, que son en Somorrostro.
  


  1212. urte inguruan gertatu zen hori. Antso Ortiz Marrokinek San Juliango monasterioa jaso zuen, besteak beste. Edo, beste era batera esanda, elizaren patronatua: hark kobratuko zituen elizaren hamarrenak, eraikina mantentzearen eta hango apaizei ordaintzearen truke. Patronatua ez zen ekonomia kontu soila. Patroiak izendatzen zituen elizako apaizak, eta horrek aukera ematen zion bere aldekoak edo senideak izendatzeko eta, bide horretatik, fededunen gaineko kontrol soziala ezartzeko; pulpitutik, erraza zen jendea doktrinatzea, eta, hala behar izanez gero, Jainkoaren justiziaren bidez zigortzea, garai hartan justizia zibila bezain eraginkorra baitzen. Eta patroiak bere gizarte nagusitasunaren erakusleiho modura baliatzen zuen eliza: haren armarriak ageri ziren horma edo erretauletan, aldaretik hurbileneko eserlekua zuen, hark hartzen zuen jauna aurrena eta buru joaten zen prozesioetan. Hala, bada, ez zen diru kontu soila: jauntxoen kontrolarekin eta irudiarekin ere zerikusia zuen. Eta hori funtsezkoa zen Erdi Aroaren amaierako leinuetako ahaide nagusientzat. Handik gutxira, Muñatones etxearen esku gelditu zen patronatua, ezkontza bidez, eta ondoren eskuratu zuten Salazar etxekoek eta, amaitzeko, Villaríasko markesek.

    J. E. Delmasen grabatua; Muñatonesko Gaztelua irudikatzen da, eta, atzean, San Juliango eliza (1846).

  

  San Juliangoa zen, garai hartan, udalerriko parrokia bakarra. Eta herritar guztientzako erreferentzia. Identitate ikurra. Hain zuzen ere, hark ematen zion izena herriari berari: Conçejo de San Julián de Muskiz. Bertan egiten ziren auzo batzarrak eta garrantzizko ekitaldi publikoak. Esaterako, 1716an herritarrek Lavalleko portuaren erabilerari buruzko ordenantzak idazteko egindako bilkura:


  
    en el puesto del Cruzero de este conzejo de San Julian de Musques… que es el sittio lugar donde tienen de costumbre de ynmemorial tiempo a esta partte juntarse los vezinos cavalleros escuderos hijosdalgo de dicho conzejo para tratar y comferir las cossas combenientes a el servizio de Dios nuestro señor y de la cattholica y real magestad nuestro rey y señor (y al) vien y utilidad de los dichos vezinos.

    San Juliango elizaren ikuspegia, erriberetatik; han zegoen Lavalleko portua.

  

  Garai hartan, Cruzero ez zen gaur egun izen hori daraman tokia, San Juliango elizaren oinetan dagoen gurutzea baizik. 1550 inguruko lan bat, zeinetan ageri baitira, Kristoren eta Ama Birjinaren ohiko irudien azpian, beste bi pertsonaiaren irudiak: agian, San Julian bera eta haren bikotekide Santa Basilisa. Han zuen egoitza, halaber, udalerriko erakunde ekonomiko nagusiak: Cofradia de Mariantes de el Señor San Nicolas, sitta en la yglesia parrochial de este consejo. Herriko gainerako parrokiak, San Juan del Astillero eta Pobeñako San Nikolas, askoz ere beranduago eraiki zituzten, XVIII. mendean. Eta benetako premia erlijioso batek bultzatuta baino gehiago, la Quadra etxekoek –sustatzaileek– Salazar etxekoekin gizartean gailen agertzeko zeukaten lehiagatik eraiki zituzten: izan ere, etxe hartakoek ere nahi zuten eduki «beren» eliza. Baina eliza berri haiek gorabehera, San Julian izan zen aurrerantzean ere eliza nagusia, besteen buru zegoena.

    Muskizko Kontzejuaren mendeetako bilgune enblematikoa izan zen San Juliango gurutze azpian modu lasaian pausatzen ari diren bertakoen irudia.

    San Juliango elizaren aurrean dagoen gurutzea 1550 inguruko harribitxi errenazentista da.

    Kristo gurutziltzatua, eta azpian, seguru asko, San Julian.

    Santa Maria, eta azpian, seguru asko, Santa Basilisa.

  

  Patronoen ardura zen eraikina eta hango apaizak mantentzea, baina, dirudienez, Salazar etxekoek ez zituzten betebehar horiek oso zuzen betetzen. Fededunen eta Udalaren kexa asko izan ziren, salatuz eliza utzita zegoela, eta apaizak ere soldatari loturiko gorabeherez kexu agertu ziren, maiz auzitara iristeraino. Hain zuzen ere, 1720an, korregidoreak –gobernadore zibilaren moduko kargua zuen– eliza ikuskatzeko agindu zuen, eta, (hallose que estava en el mas miserable estado, y con una suma indecencia), agindu zuen hamarrenen bi heren bahitzea, eliza konpontzeko.


  Kontzejua, bestalde, saiatu zen tenplua mantentzen laguntzen. Dirudienez, parrokiari laga zion bere diru iturrietako bat 1600 inguruan: Lavalleko portuaren errentamendua. Hau da, portuaren bidez esportatzen zen burdin minerala pisatzeagatik kobratzen zena. Horretarako, bi balantza zituen parrokiak han, beti prest. Udalak XIX. mendearen erdialdean berreskuratu zuen eskubide hura, Elizaren gogoz kontra.


  Baina patronoekiko auziak ez ziren elizaren eta apaizen mantenuari buruzkoak soilik izan. Auzokoei nahiz elizgizonei jasangaitzak gertatzen zitzaizkien Salazar etxekoen ohoreak eta gailentasuna. Batez ere, ez zuten begi onez ikusten familiaren titularrak jarleku berezi bat izatea gainerako eliztarrak esertzen ziren bankuak baino gertuago presbiteriotik –edo, bestela esanda, Jainkoarengandik–.


  Berez, egia esan, halaxe izaten zen patronatuko eliza guztietan. Baina San Julianen, absidean bertan zegoen jarlekua, apaizen jarlekuen altuera berean, eta hori ez zen batere ohikoa. Izan ere, tenpluaren burualdea hain txikia izanik, bete egin behar izan ziren presbiterioa kokatuta zegoen tokiko eskailera mailak, plataforma bat sortzeko eta plataforma horren gainean kokatzeko delako jarlekua, segurtasun osoz (con toda seguridad y desençia). Eta, gainera, oholtza bat zegoen haren ondoan, alfonbra batez eta burkoez hornitua, non leinuko emakumeak etzaten baitziren –ez eseri– moriskoen modura. Guk dakigula, ez zegoen halakorik Bizkaiko beste inongo elizatan.


  Hala, 1649an, agintariek eta auzotarrek bat eginik, jarlekua eta oholtza kendu, eta errotulu bat jarri zuten ate baten gainean, beren burua patroi izendatuz (un rretulo sobre una puerta por de dentro llamándose patrones). Hain zuzen ere, honela zioen errotuluak: “Esta yglesia y sus capillas an fabricado y sustentado desde su primera fundación asta oy los veçinos deste Conçejo como dueños della”. Beraz, zalantzan jar-tzen zuten Salazarkoen patronatua. «Jabetza egintza» gisa, kontzejuaren armarria margotu zuten tenpluko hormetan: hiru dorreko gaztelu bat, txakur bat duena atetik zintzilik, alde batean lehoi zutitu bat eta bestean beste lehoi bat edo bi otso zuhaitz baten gainean –Bizkaiko armarrian bezala–, eta, erremate gisa, koroa bat eta garrote bat. Orobat margotu zuten oinaldeko atearen gainean beste armarri bat, itsasontzi altu bat irudikatzen zuena bergak gora jasota. Cofradia de Mariantes de el Señor San Nicolas kofradiaren ikurra bide zen, seguru asko. Gainera, burualdean gehitu zuten San Pedroren armarria, elizaren babesa eskatuz agian: lauki eta hondo zurian, bi giltza, gainean dutela mitra bat (en quadro y campo blanco dos llaves y una mitra encima).

    Muskizko udalerriak XIX. mendearen erdialdera berreskuratu zuen Lavalleko portuaren “errentatzea”; ordura arte, elizaren esku zegoen. Aldaketatestuinguru horretan sartzen da José Ramón de Momeñeren erreklamazioa –San Juliango auzotarra bera–.

    1802ko kanpaiak, San Julian eta Santa Basilisaren omenezkoak; jatorrian tenpluaren ko-titularra izango zen.

  

  Irain hura zela eta, Salazar etxekoek salaketa jarri zuten, eta epaile ikertzaile bat (juez pesquisidor) bidali zuten Valladolideko Kantzelaritzatik, Bizkaiko auzietarako auzitegi nagusitik. Epaileak arrazoia eman zion leinuari, eta gogor zigortu zituen ustezko erantzuleak, udaleko kideak. Antso Musquesi 100.000 marabediko isuna jarri zioten –dirutza itzela–, eta lau urteko erbesteratzea Somorrostrotik lau legoara (22 kilometro inguru). Beste bost bizilagunek 10.000 marabedi ordaindu behar izan zituzten, eta bi urteko erbestealdia jasan bi legoa baino gehiagora; beste hiruk, 6.000 marabedi ordaindu eta Muskiztik urtebetez erbesteratu. Gainera, epaiketaren kostuak ordaindu behar izan zituzten, eta ez ziren merkeak izango. Zigor eredugarria, zinez.


  Eta, jakina, kontzejuaren patronatuari buruzko errotulua eta ezkutu guztiak ezabatzeko agindu zieten. Eta jarlekua eta oholtza berriz jartzeko ere bai. Prozesu guztia amaitu ondoren, Antonio José de Salazar Muñatones elizara joan, eta bere aulkian eseri zen, non egon baitzen denbora luzez. Zalantzarik gabe, gogotik gozatu zuen bere garaipena.


  Kontu hau aipatu dugu datu garrantzitsu bat ematen digulako, berez duen interesetik haratago: udalerriko jatorrizko armarria deskribatzen digu (1900 inguruan Labayruk Muzquiz leinuaren –ez udalerriaren– berezko armarri gisa deskribatzen zuena da gaur egungoa).


  Ezkutu hura ezabatzeko agindu zuen epaileak… baina ez zen ezabatu. Ezkutuak igeltsuz estali ziren, eta, harrigarria bada ere, haietako bat kontserbatzen da oraindik, zati bat behintzat: koruaren gainean dago –1649an ez zegoen korurik–, hegoaldeko horman. Eta azpimarratu behar da horixe dela, Erandiokoaren eta Bilbokoaren ondoren, Bizkaian kontserbatu den udal armarririk zaharrena, herriaren historiarako ikur berezia; beraz, garrantzitsua litzateke oraindik ere kontserbatzen dena berreskuratzea.


  Bestalde, ezkutuak ezabatu zituzten (estali, hobeto esanda), eta jarlekua eta oholtza berriro jarri. Baina haserreak berean jarraitu zuen: behin eta berriz gertatu ziren sinbolo horien aurkako erasoak, nahiz eta Salazar etxekoek beti salaketa jarri eta auziak irabazten jarraitu. Azkenik, 1751n, Errege Kontseiluak erabaki zuen Muskizko patronatua erregearena zela, eta ez partikularrena. Berriz ere protesta egin zuten Salazarkoek, eta luze jardun zuten auzitan –Koroarekin, oraingoan–, baina ez zuten irabazterik lortu. Patrono berria erregea zen. Ez zion kontzejuari mesede handirik ekarri, halere, erregeak beste partikular batzuei eman baitzizkien patronatu eskubideak: lehenik Joan Escoiquizi, Fernando VII.aren irakasle izan zen kalonjeari, gero Salazarkoei, hiru belaunaldiz, eta, azkenik, Bilboko Miserikordia Etxeari.


  Bistakoa da San Juliango elizaren, kontzejuaren, auzokoen, itsasgizonen, portuaren beraren eta mineralaren esportazioaren arteko harremana. Garai hartan, alderdi erlijiosoaren eta laikoaren, pertsonalaren eta profesionalaren arteko mugak ez ziren orain bezain markatuak: tenplua guztiaren eta guztien sinboloa zen. Hala, hari sostengu ekonomikoa ematearen alde egin zuten, baina han defendatu zuten, halaber, Bizkaiko foruak berresten zuen kaparetasun unibertsalaren berdintasunezko kontzeptua, patronoek ez baitzioten, itxuraz, hari men egiten.


  Kontzejuaren eta elizaren arteko identifikazioa hain izan zen estua, non kontzejuak erreklamatu baitzuen elizaren patronatua, eta markatu, bere armarriaz.

    Kontzejuaren armarria –tenpluaren horman 1649an margotua–, 2006an zegoen moduan. Hiru dorreko gaztelu bat ikus daiteke, lumadun koroa batek errematatua; ezkerrean, lehoi zutitu bat, eta azpian, ia ezabatuta, txakur bat zintzilik. Inguruan, lumak eta motibo geometrikoak.

    Gaur egun, armarria nabarmen hondatuta dago.

  

  Artea eta debozioa 


  San Juliango elizako ateetan grabatutako itsasontzien irudiak elementu berdingabea dira Bizkaian, eta oso urria Kantauriko kostalde osoan. Horregatik besterik ez bada ere, bereziki aintzat hartzekoa zen eliza. Baina ez da hori eraikinaren balio bakarra. Alde batetik, ikusi dugu San Juliango eliza ezinbesteko elementua dela Muskizen historia uler-tzeko. Bestetik, neurriz xumea bada ere, kalitate handiko eraikina da; asmo handikoa dela esan genezake, bai arkitekturari dagokionez, bai elementu higigarriei dagokienez ere. Eta, horrexegatik, harrigarria gertatzen zaigu gaur egun erdi-aurri bihurtuta egotea: elizaren ia erdiak galduta ditu teilatua, gangak eta hormen zati handi bat.

    Garai bakoitzak bere idazkera du. Grafiaren arabera, San Juliango inskripzio hauek estilo berantiar barrokoan kokatzen dira eta irudikatutako itsasontzien kronologiarekin bat datoz.

    San Juliango elizaren hegoaldeko fatxadan, tenpluaren burualdea ikusten da, erdi-aurri bihurtua dagoena.

    Gangako giltzarria, motibo geometrikoekin eta landare-motiboekin apaindua.

    Ganga honek elizaren bigarren zatia estaltzen du; gaur egun, zati hori ez dago ikusgai jendearentzat.

  

  Elizara hurbiltzean, deigarria gertatzen da eroritako zatiaren materialaren (harlandua) eta zutik dagoenaren (harlangaitz kareztatua) arteko kontrastea, nahiz eta izkinetan, ateetan eta leihoetan ere harlanduak dituen. Desberdintasun horrek aditzera ematen du fase bat baino gehiagotan eraiki zutela eliza. Aurreratu dezagun, eraikinaren deskribapena hobeto ulertu ahal izateko, lehen etapan –1500 inguruan– altxatu zutela, gutxi gorabehera, gaur egun zutik dirauen zatia, estilo gotikoan. Mende bat geroago, eliza handitu zuten, estilo errenazentistan, gaur egun eraitsita dagoen zatia gehituta. Geroago, XVII. mendean, dena gangatu, leihoak ireki eta korua eta dorrea eraiki ziren. Zatika eraikitako eliza bat –ia guztiak bezala–.


  Eraikinaren parte erabilgarriak eraikuntza sendoa izateko itxura ematen du, gurutze formako pilastra sendoak baititu, nerbio konplikatuz hornituriko gurutze gangei hasiera ematen dietenak. Giltzarriak –nerbioen elkarguneko pieza biribilak– lauak dira, baina margotuta bide zeuden garai batean, sabai eta horma guztiak bezala. Hurrenez hurreneko polikromia geruzak nabari dira, baina, dirudienez, zaharrena harlandu faltsu bati dagokio, zeinaren gainetik ageri baitira gai geometrikoak eta landare gaiak horma eta ganga batzuk zeharkatuz. Eta kontzejuko armarria, 1649an bertan margotua. Geroago, pintura horiek beste batzuez edo, besterik gabe, igeltsuzko geruzez estaliko ziren.

    Korupeko gurutze-ganga polikromatua.

    Hormako antzinako margolanen aztarnak: lore-sorta horren gainean, gerora, harlanduzko lanen imitazio bat margotu zen.

    1500 inguruko sarrera nagusia; dorrea osatzen duen arkupeak babestuta dago.

    Hegoaldeko atea, dinteldua; goiko angeluak barrokoko “belarri” esanguratsuez nabarmenduta ditu. Atearen orrietan kontserbatu da itsas grafitoen multzo paregabe hau.

  

  Elizara sartzeko bi portada daude. Oinaldekoa da zaharrena: gotikoa da, 1500 ingurukoa, zorrotza, eta hiru arkibolta molduratu ditu. Beste atea, hegoaldekoa, dinteldua da, moldura lauak ditu, eta goiko angeluak «belarriez» nabarmenduta ageri dira. Barrokoa da, XVII. mendekoa, baina, berez, arku formako beste ate bat izan zuen aurrekari, zeinetatik aprobetxatu baitziren pieza batzuk oraingoak gainean duen deskarga-arkuan (non, bide batez, leiho biki zorrotz gotiko baten zati bat erabili baita betegarri gisa). Ate horrek gordetzen ditu egurrezko orriak, grabatuta dituztenak itsasontzien grafitoak eta beste motibo batzuk.


  Eliza argiztatzeko, leiho ugari daude, gehienak dintelduak. Koruko biek eserleku zizelkatuak dituzte ate-zangoetan, eta horrek pentsarazten digu tenpluko zaharrenak bide direla, 1500 ingurukoak, baina XVII. mendean eraldatuak, berrien berdinak izateko.


  Korua elizaren azken atalaren azken atalaren gainean dago, hiru ataletan banatzen duten pilastrek eutsirik. Behealdean gurutze gangak errepikatzen dira, baina giltzarriak margotuta, oraingoan.


  Dorrea oinaldean dago; gorputz baxua du, harlanduzkoa, zirkuluerdiko arkuetan irekia eta gurutze ganga batez estalia. Giltzarriak apaingarri du erliebe bat, non ikusten baitira kaliz bat eta ostia, bi sahats hostoren artean; baliteke Muñatones etxearen –garai bateko patronoen– urruneko aipu bat izatea, halako hamar hosto baitzituen haien armarriak.


  Dorre horren barruan, horman txertatuta, erdi puntuko hiru baoko kanpai horma zahar bat dago: elizako aurreko kanpandorrea da. Beste behin ere, tenpluaren eraikuntza faseak nahasian ikusten dira hor.

    Oraindik erabiltzen den tenpluaren zatia: oinaldeko bi atalak, korua pilare sendoen gainean dagoela.

    San Juliango dorrean dauden eguzki-erloju bietako bat.

    Pietate hau, 1510 ingurukoa, tenpluko imajinarik zaharrena da.

  

  Kanpoaldean, bi eguzki erloju eta erlaitz nahiko irten bat daude, dorrearen azken atalari bide emanez; azken atalean, kanpaientzako hutsuneak daude, erdi puntukoak.


  Eraikinaren inguruan, elizpe baten aztarnak gelditzen dira. Harrizko pilastrek, garai batean hormatxo batez lotuek –oraindik zerbait geratzen da zutik iparraldean–, leihoen parean geratzen zen isurki baten azpian egokitutako teilape bati eusten zioten, leihoak erditik moztuz (zeinak erakusten baitu elizpea baino lehenagokoak direla).


  Sakristia bat egon zen, XVI. mendetik gutxienez; baina, oso egoera txarrean zegoenez, 1830ean erabaki zen beste bat egitea hegoaldeari atxikita, lehen zatian; gaur egun desagertuta dago hori ere. Sakristia zaharretik (sacristía vieja; hala ageri da dokumentuetan) zerbait geratzen da: burualdeari itsatsitako oinplano poligonaleko espazio bat, non oraindik ikusten baitira gangen abiaguneak eta hormetako pintura hondarrak. Eta eskuak garbitzeko harraska bat, konketa bat izan bide zenaren azken hondarra.


  San Julian elizaren historia Bizkaiko beste askorenaren antzekoa da. 1212an, patronatua Juan Sánchez Marroquini laga zitzaionean, tenplu erromaniko bat bide zegoen han. Baina 1500 inguruan berregin zuten, hazkunde demografikoak eliza handiagoak eraikitzeko premia sortu zuelarik, zeina egin ahal izan baitzen merkataritzak eta burdinolek lurraldeari ematen zioten aberastasun izugarriari esker.

    Titularra, San Julian, harrotutako kapa bat soinean duela. 1700. urte ingurukoa da irudi barroko hau, eta berriz ere polikromatu zen XX. mendean.

    Korura sartzeko eskailera hau gangatila estu batek estaltzen du; kasu bakarra da Bizkaian.

  

  XVI. mendeko lehen urteetakoak bide ziren oinaldeko portada eta kanpai horma –1503an lanak egiten jardun zuten bertan–, hormen zati bat, koruko leihoen barruko eserlekuak eta berrerabilitako elementuren bat, hegoaldeko portadaren gainean ageri den leiho biki zorrotzeko errematea kasu. Baina eliza txiki geratu bide zen, eta, XVI. mendearen amaieran, burualdetik zabaldu zuten, lehenengo zatia eta beste abside bat gehituta.


  Horiek izan ziren eraikinaren bi eraikuntza etapa nagusiak. Baina gero xehetasunak gehitu zitzaizkion. XVII. mendean, esaterako, tenplua gangatu zen, kanpoko kontrahormak eraiki ziren, eta hegoaldeko atea-leihoak eraldatu. XVII. mendean bertan, korua eraiki zen. Eta, 1686an, dorrea eraiki zuen Francisco de La Pedrosa hargin kantabriarrak. XVIII. eta XIX. mendeetan zehar, zaharberritzeak eta konponketak egin ziren, baina elizaren irudia apenas aldatu zen, 1830ean beste sakristia bat eraiki zelako izan ezik, beharbada arkupea eraldatzeaz batera.


  XX. mendearen lehen erdian, ordea, hainbat gorabeherak kolokan jarri zuten elizaren egonkortasuna: elizaren hegoaldeko errepidearen eraikuntzak, Gerra Zibilaren garaiko bonbardaketek, lurpeko luiziek… Azkenik, 1970 inguruan, zorua hondoratu, eta eraikinaren zati bat behera etorri zen.

    XVI. mendeko bataiarri errenazentista soil eta dotorea.

    Ama Birjinaren eta ile kizkur harroko Haurraren irudi barroko ederra, 1630 ingurukoa.

  

  Ezbehar hartan, erretauletako batzuk ere jausi ziren, eta beste batzuk erretiratu egin zituzten. Garai bateko altzari ugarietatik irudi solte batzuk baino ez dira geratzen gaur egun. Zaharrena Pietate gotiko berantiar bat da, 1515 ingurukoa. Gainerako tailuak barrokoak dira: Ama Birjina eta San Jose, Haurrarekin; bi Kristo gurutziltzatu; eta titularra, San Julian, 1700 inguruan koka daitekeena, kapari erreparatuz gero –XX. mendean berriro polikromatuta badago ere–.


  Gogoan izatekoak dira, halaber, bataiarria, XVI. mendekoa, eta 1802ko bi kanpaiak, San Julianen eta Santa Basilisaren –tenpluaren titularkidea izan bide baitzen jatorriz– omenezkoak.


  Eta, jakina, balio bereziko elementu higigarri bat: hegoaldeko ateko egurrezko bi orriak, zeinetan muskiztar batzuk entretenitu baitziren grabatzen Lavalleko portu hurbilean ikusten zituzten itsasontziak, baita bertako bizilagunen balentriei erreferentzia egiten dieten sinboloak eta izen batzuk ere. Guztiz ohiz kanpoko elementua da Bizkaian. Ez dakigu noiz jarri ziren orri horiek, dokumentazioa ez baita oso zehatza. Baina haien egikeragatik eta, batez ere, haietan grabatuta dauden itsasontzien tipologiagatik, XVIII. mendearen erdialdetik XIX. mendearen lehen hamarkadetara bitartekoak direla pentsa liteke.


  Gaur, ia erabiltzen ez dela, aurri nolabait erromantiko gisa ageri da Muskizko San Julian. Lortuko ahal du Muskizek haren hondamena geldiarazi eta bere ondare historikoaren elementu adierazgarrienetakoa kontserbatzea.


  
    San Juliango itsasontzien grafitoak

  

  
    San Juliango itsasontzien grafitoak 

  Jartzen bagara Muskizko San Julian elizaren hegoaldeko atean eta egiten badugu bi mende atzera, pertsona oso partikular batzuekin egingo dugu topo, seguru aski. Lavalleko kaian lotuta ikus dezakegun ketxemarin ontzi zoragarriaren armadoreak dira. Leku pribilegiatu horretatik entzungo ditugu itzainen ahotsak, beren idiak akuilatzen gurdietan daramaten mineral karga itsasontziaren saihetsera hurbiltzeko. Eta ikusiko dugu kapitaina zamalanak arretaz aztertzen, ontzia desorekatu ez dadin, eta zaintzen mea ongi lehorra dagoela, dagokiona baino gehiago pisatu ez dezan, euria egiten duenean edo zamaketariek minerala itsasertzetik gertu deskargatu eta mareak estaltzen duenean gertatzen den bezala. Eta marinelak, itsasontzia lurrera lotuta mantentzen duten estatxei adi, korrontearen aurka borrokan. Armadoreak isilik daude, Barbadun ibaian egiten diren operazioei adi. Llano familiako kideak izango dira, agian, edo Urkixotarrak, edo bietakoak. Agian, sozietate bat osatuko zuten ontzi berria erosi eta harekin merkatu berriak irekitzeko. Seguru asko, harro eta etorkizunerako itxaropentsu egongo dira. Hala ere, itsasgizonak direnez, badakite jainkozkoak bete behar dituztela. Kapitainak amarrak askatzeko agindua eman eta ketxemarina marearen korronteak bultzatuta itsasorantz handikiro doala, hurbiltzen dira gure lagunak atera eta, labana txiki batekin, jaiera handiko erritual batean, egurrean grabatzen dituzte euren izenak, garaipenaren sinboloarekin eta ontzi berriaren irudiarekin batera, haize oihal guztiak zabalik daramatzala. Hemendik aurrera, mundu honetako bi lagunen esku geratzen da bere itsasontzi ederraren zoria: kapitaina eta San Nikolas Barikoa, Muskizeko San Juliango nabigatzaileen patroia.

    Zenbait xehetasun teknikok -hala nola taulen elkarren arteko lotura edo erabilitako burdineria motakatearen kronologia erakusten dute, XVIII. mendearen azken herenetik XIX. mendearen lehen hamarkadetara bitartekoa.

  

  
    Itsasontziak Barbadunen 

  

  San Juliango ateko inskripzioak aurkitu izana garrantzi bereziko mugarria da Bizkaiko itsas historia eta antropologiarako. Inskripzio soilak dira, itxura batean inozoak, baina gure arbasoek itsasoarekin zuten harremanaren puzzle korapilatsua osatzen laguntzeko funtsezko informazioa ematen digute adituoi.


  Ate horretan dauden itsasontzien tipologia ulertzeko eta aztertzeko, lanean jarduten zuten ingurune fisikoaren ezaugarriak ezagutu behar ditugu ezinbestean.

    Lavalleko kaiko portu-operazioen zirriborroa.

    Lavalleko portuaren irudikapena, ketxemarin batean mea zamatzeko lanak egin bitartean, 1800 inguruan.

  

  Gaur egungo Arena hondartzak –eta Barbadun ibaiaren bokalearen ibilgu orokorrak– iparralde-hegoalde ardatzari jarraitzen dio, gutxi gorabehera. Kantauri itsasoan, iparraldekoa, ipar-mendebaldekoa eta, neurri txikiagoan, ipar-ekialdekoa dira haize nagusiak. Horri esker, San Juliango zamalekuraino igo ahal izango ziren ibaian gora, txopako edo hegatseko haizeekin, hau da, baldintza onekin, batez ere itsasgoran.


  Ontziaren edukieraren arabera, Lavalleko portuko ofizialek aurrez zehaztutako lekuetan askatu beharko zuten lasta. Zamalekua San Julian eliza dagoen muinoaren oinean bide zegoen, hegoaldera begira, ibaiaren meandro batek haize nagusietatik babestuta; azken batean, itsasontziak segurtasunez ainguratzeko edo lotzeko leku egokian.


  Minerala kargatzeko, egurrezko dikearen alboz albo jartzen zuten ontzia, eta brankako eta popako luzeen eta springen bidez lotzen zitzaien ibaiaren ertzetan zeuden egurrezko piloteei. Oso garrantzitsua zen itsasontzia behar bezala ibilgetuta geratzea, kaiarekiko trabeska. Zamaketa lanak amaitu ondoren, itsasgora egin arte itxaroten zen, eta itsasbeheran itsasoratzen zen ontzia, mareak bultzatuta. Hori izango zen, beharbada, unerik kritikoena, haize kontra nabigatu behar izaten baitzen gehienetan, haize oihalak erabiltzeko aukera askorik gabe, marea beste laguntzarik gabe. Gainera, ibai portuek zailtasun erantsi bat dute: haize aldakorrak, inguruko orografiaren arabera. Mendiek, haranek, muinoek aldarazi edo bizkortu egin zitzaketen haize katabatikoak, haiek harrapatu eta oso arriskutsu bihurtzeraino. Halako egoeretan behar da ahalik eta eraginkortasun handieneko eta maniobra azkarreneko haize oihalen aparailua.

    Kofradiaren liburua eta ordenantzak, “Urquixo” eta “Llano” sinadurak dituztela, 1694.

    San Juliango hegoaldeko atearen marrazkia, arkatzez egina, zaharberritu aurretik.

  

  XVIII. mendearen erdialdetik XIX. mendera arte, Bizkaitik ateratzen zen mineralaren salerosketa ongi definitutako bi tipologiatako itsasontzien bidez egiten zen. Alde batetik zeuden itsasontzi txikiak, masta bat edo bikoak, Bizkaiko bertako merkatua eta inguruko eremuak hornitzeko minerala garraiatzen zutenak. Ibai ibilguetan barrena erraz sartzen ziren, sakonera eta karga txikia baitzuten, eta mea uzten zen errenterietaraino iristen ziren; handik, idi gurdietan eramaten zuten burdinoletara.


  Kabotajeko garraio hori tamaina txikiko patatx eta ketxemarinetan egiten zen. 15 eta 20 tona arteko pisua izaten zuten, eta, batez beste, 400 eta 450 kintal ar mea kargatzeko ahalmena.


  Bestetik, edukiera eta zama garraiatzeko ahalmen handieneko itsasontziak bidaia luzeenez eta pleitarik garrantzitsuenez arduratzen ziren: Asturiasera eta Galiziara iristen ziren, alde batetik, eta Gipuzkoara eta Frantziara, bestetik. Kataluniara egindako nabigazioen berri ere badago. Itsas bidaia horietarako, tamaina handiagoko itsasontziak behar ziren: handienek 30 tona irits zitzaketen, eta 800 kintal ar meako karga erabilgarria.


  Garai historiko hartan, Bizkaiko kostaldean ketxemarinen presentzia oparo dago dokumentatuta, haiek baitzuten itsas garraioaren monopolioa. Itsasontzi haiek Frantziako chassemaréetatik eratorriak ziren, eta hain egin ziren ezagunak, ezen, denborarekin, haien haize oihalen bertsio sinplifikatua bere egin baitzuten euskal arrantza txalupa tradizionalek ere. XX. mendearen lehen laurdenera arte erabili izan zen ontzi mota hori, lehenengo lurrun ontziekin haize oihalak behin betiko alde batera gelditu ziren arte.


  San Juliango ketxemarinak, inolako zalantzarik gabe, kabotajeko altuerako garraio horretan kokatzen dira. 30 tona inguruko ontziak ziren, eta 15 eta 20 metro bitarteko luzera zuten punten artean, maspreza kontuan hartu gabe. Haien aparailuak eta ezaugarriek, gainera, argi eta garbi adierazten digute distantzia luzeko kabotajeko nabigazioetarako prestatuta zeudela. Oro har, ketxemarinen haize oihalen konfigurazioa mota horretako ontzien oso bereizgarria da, eta patatxek zutenaz erabat bestelakoa. Patatxek brigantin goleta aparailu sinplifikatua zuten, baina ketxemarinek, kasu honetan hiru makilakoek, haize oihal latindarrak erabiltzen zituzten trinketean, nagusian eta mesanan, hainbat foke zituen botaloi edo maspreza batekin osatua. Barealdietan, aldeko haizeekin, gabia kengarriak ere erabil zitzaketen.

    Porturatutako ketxemarin (chasse-marée) frantsesen marrazkia. Jean-Jerôme Baugean. Circa 1790.

    Ketxemarin britainiar (coasting lugger) baten gaur egungo argazkia. Europako herrialde askotan, oraindik ere kontserbatzen eta erabiltzen dira mota horretako ontzi batzuk.

  

  Haize oihal latindarren berezitasuna da haize angelu gehienetan orienta daitezkeela, eta, hala, maniobragarritasun ezin hobea ematen diote itsasontziari, baita leku estuetan edo haize aldakorrekoetan ere, hala nola ibai portuetan eta, gure kasuan, Lavallekoan. Biratzeko gaitasun ikaragarria dute, eta beren ardatzaren gainean bira daitezke ziaboga egin behar izanik gabe. Bestalde, eta hau ere garrantzizkoa da, penintsularen iparraldeko kostaldearen zatirik handiena haizebeko kostaldea deritzonetakoa da; hau da, hango uretan nabigatzen den itsasontziak haizearekiko angelu txikienean nabigatzeko gaitasun handirik ez badu, denboraleak harkaitzen kontra bultzatzeko arriskua du. Patroi bakar batez, bi edo hiru marinelez eta itsasmutilen batez osatutako eskifaiak aise erabil zitzakeen era horretako ontzien aparailuak, eta, hala, gastuak aurreztu.


  San Juliango grafitoak egin zituenak, aparailua eta haize oihalak zehatz-mehatz adierazteaz gain, leialki irudikatu zituen kroskoaren formak. Kasu honetan, ketxemarinek oso aurreratua dute branka, masprez eta fokeez hornitua, eta horrek adierazten digu prestatuta zeudela itsas zabaleko nabigaziorako eta edozein olaturi aurre egiteko. Azken batean, zama handia garraiatzeko gaitasuna, itsasketarako ezaugarri bikainak eta maniobratzeko erraztasuna zirela eta, Bizkaiko armadoreentzat oso inbertsio errentagarria ziren ontzi haiek.


  San Juliango izenak, goraipamenak eta itsasontziak


  Elizaren hegoaldeko atean jartzen denak garai batean Lavalleko portua zegoen ibaiko sektorearen ikuspegi pribilegiatua ikusiko du. Hor kokaturik, San Juliango inskripzioen egileak edo egileek argiki ikusiko zituzten itsasontzien xehetasun guztiak.


  Ateak inskripzio batzuk ditu, hiru sailetan bana daitezkeenak, nahiz eta, gure ustez, ageriko erlazioa duten guztiek. Hauek dira hiru sailak:


  Inskripzio epigrafikoak


  Letra, izen eta ikur sorta bat dira, inskripzioen egileei dagozkienak, itxuraz.

    13. zk. - “A” letra dirudi.

    6. eta 4. zk. - “LLANO” abizena da, eta bi grafitotan errepikatuta dago. Historian zehar inguruan ugari zabaldutako itsasgizon eta marinelen leinu bati zegokion. Xehetasun gisa, aipatzekoa da Llano abizeneko “A” letrak 13. zenbakiko “A” letraren egikera bera duela, eta, hala, litekeena dela pertsona berak egina izatea.

    7. zk. - “BizTe Gomez” izen-abizenak antzinako grafian idatzita, “Bizente” izena laburtuz, “Te” goi-indizera igota. Gomez abizena inguruan oso ohikoa den arren, ezin da pertsona identifikatu.

    17. zk. - “URQUIXO” abizena. Ez dago Llano abizena bezain zabalduta inguruan, baina badira haren erreferentzia historikoak ere. 1690ean, Barbaduneko itsasadarreko nabigazioa arautzeko idatzi ziren ordenantzen sinatzaileen artean ageri dira Pedro de Manzanal y Urquijo –Urquixo sinatzen zuena– eta Llano, de la Quadra edo de la Sota abizeneko beste zenbait kide, San Nikolas marinelen kofradiako ontzi jabe eta maisuak. Pedro de Manzanal y Urquijo hura bera Kofradia honetako maiordomo izendatu zuten 1694ko apirilean.

    14. eta 1. zk. - “XPI” idazkuna, P letraren gainean duela azentu zirkunflexua dirudiena, edo “A” osatu gabe bat. 1. zenbakian “TA” bat soma daiteke.

  

  Goraipamenak


  San Juliango inskripzioen bereizgarri nagusietakoa Víctor edo Vítor goraipamenak dira. Antzinako ikur horrek K.o. 313an Milanen emandako ediktuaz geroztik erromatar oste kristautuek beren estandarte eta ezkutuetan erabilitako krismoian du jatorria.


  Erromatar X eta P letretatik eratorria da “V.I.C.T.O.R.” letrek osatutako goraipamena, zeinak egiten baitio erreferentzia lorpen edo garaipen handi bati. Maiz erabili izan dira unibertsitateetako fatxadetan eta unibertsitate hirietako eraikinetan. Grafito modernoen antzera margotzen ziren, doktoregoa lortu zuen ikasle baten izenari lagunduz. Salamancako unibertsitatea bide da era honetako adierazpen gehien dituen ikastegia.


  Itsasketaren eremuan, itsasontzien irudikapenekin batera agertu ohi da, itsas balentria edo lorpenen bat goraipatuz. Horren adibide dira Kasedako San Zoilo ermitaren barruko itsas grafitoak, XVI. mendekoak.

  XX. mendearen erdialdean, Francoren erregimenak Gerra Zibila amaitu ondoren Victor adierazpena bere egin zuen, lortutako garaipenaren ikur gisa, eta, hala, Espainian behintzat, berehala utzi zitzaion hura beste testuinguru batzuetan erabiltzeari.


  San Juliango atera itzuliz, argi eta garbi egikaritutako bi goraipamen ikus ditzakegu, hala nola 3. eta 16. zenbakiak, bai eta letra multzo bat ere, egikeraz aurreko sinboloak gogorarazten dituzten baina horizontalki jarrita dauden letrek osatua (2. zk.). Aurrealdean, N bat, R bat, A bat, ziurrenik, eta X bat igartzen dira; eta, bigarren mailan, txikiago, O bat eta S bat. Esanahia zein den ez dakigu, baina baliteke esaldiren bat osatzen duten inizialak izatea, edo, agian, “Ave Maria” da, era horretako otoizlaburra baitakar nolabait gogora.


  
    [image: ]

    

  

  Aurrerago ikusiko dugunez, ikur horiek atean adierazitako abizenei eta itsasontziei lotuta ageri dira.

  Itsasontziak


  Garbiro itsas irudikapen direnei dagokienez, eta garrantziaren arabera ordenatuta, tipologia bereko ontzi multzo bat dugu lehenik. Xehetasun handiz eginak dira, eta argi eta garbi deskribatuta dituzte aparailuak, baita haize oihalen baluma ere. Oso xehetasun garrantzitsuak eskaintzen dituzte itsasontzi klasikoak ezagutzen dituen edozein marinel edo itsas ingeniariren begietara, batez ere kroskoaren lerroetan eta makilen antolaketan.


  
    [image: ]

    15. zk. – Ketxemarin bat da, oihalak zabalik dituena. Brankatik hasita, egileak maspreza irudikatu du, tamaina handiko ontziei dagozkien bi tarteekin. Brankako estaia eta hiru makilak ere ikus daitezke: trinketa, nagusia eta mesana, beren haize oihal latindarrekin. Makila nagusian, bi berga daude irudikatuta, oihalik gabeak, gabia kengarriak edo latindarrak izan litezkeenak. Kroskoaren formak, brankan zein txopan, aurreratuak dira.

    8. zk. – Kasu honetan, beste ketxa bat dugu. Eskematikoagoa da, baina baditu bestelako zenbait xehetasun interesgarri. Alde batetik, kroskoaren popako aldeko formaren bitartez, haren diseinua zehazki adieraztea zen asmoa. Masteria adierazten duten marrak, berriz, apur bat inozoagoak dira; ziurtasun osoz hiru masta dituen ontzi bat irudikatzen dute, baina bi besterik ez ditugu ikusten: trinketa eta atzeko masta, bakoitza bere belekin. Trinketa eta atzeko masta belak altxatuta dituztela ageri dira, bi-biak oso harrotuta, haize-ertzaren kurbadura dela eta. Agian kuarteleratuta, ontza haizearekiko egonkor mantentzeko.


    Xehetasunik deigarriena ontzigainaren lehen herenetik zeharretara ateratzen diren bi lerroak eta hegatsetik ateratzen dena dira. Itxuraz, ontzi bat kaitik urruntzea eragozteko hura lotzeko erabiltzen diren springak irudikatzen dituzte; horrek argiro adieraziko luke bandaz banda kaiaren ondoan jarrita zegoela, ababorreko aldetik, eta zama estibatzeko prozesuan. Brankako springa bikoitza izatearen arrazoia izan daiteke senotik pasatua zegoela lehorrean, edo korrontea indartsua zela eta amarra hori sendotu zela. Brankan zeharreko soka ere marraztuta dago. Popako txanbergatik itsasketa-funtziorik gabeko bi lerro abiatzen dira; hortaz, seguruenik gerora gehitutako marrak dira, itsasontzia irudikatzeko asmoarekin bat ez datozenak.

    19. zk. - Ketxemarin honetan, berriz ere 15. zenbakikoaren osaera bera ageri zaigu, baita masta nagusiaren belazurrun aldagarriaz ere. Ontzi beraren bi irudikapen izan daitezke. Ontzi-tipologia horretako hiru grabatuen artean, agian 19. zenbakia izango da krosko-lerroak argien agertzen dituena, brankaren eta poparen forma luzatzeari dagozkion angelu zehatzez. 8. zenbakian ez bezala, hemengoan ontzia brankako eta popako luzeekin lotuta dagoela dirudi, esprinekin izan ordez.

  

  Edonola ere, hiru itsasontziak XVIII. mende bukaerako eta XIX. mende hasierako ketxemarinen irudikapen bikainak dira.

    20. zk. - Tipologia zehaztugabea du, ketxemarina edo pailebotea izan daiteke beharbada. Nabarmentzekoa da popak daukan forma, alkazarrarekin eta olanatxoarekin. Merezi du azpimarratzea ontziaren gilaren irudikapena dirudiena ere, popan xehetasun berezia duela.

    10. zk. - Grabatu hau oso interesgarria da. Nahiz eta itsasontziko masteria osorik ez eduki, ezta neurri egokietara doituta ere, egileak egitura-elementu espezifiko bat irudikatu nahi izan zuen, mastak ontzigainera zeharka lotzen dituzten abenkak, hain zuzen. Abenka horiek, zehar-sokekin batera, antzinako belaontzien eskala bereizgarria osatzen dute, eskailera moduan erabilita marinelei masteriako atal guztietara igotzeko aukera ematen diena. Kasu honetan, trinketeko beheko hagan ageri dira, eta lehenengo gabiarainoko tarte bakarrarekin. Masta nagusiak beheko haga eta gabiako mastaxka dauzka, dagozkien bi abenkatarteekin eta horien gabiekin.


    Kroskoari dagokionez, haren egitura-lerroak suma daitezkeela dirudi, marra mehez, flotazio-lerroak. Itsasontziaren branka-bularra ere egiazkoaren ahal den antzik handiena emanez marraztuta dago. Berriro ere, itsasontzia lehorrera lotuta ikus dezakegu ontzia, brankako bi esprinekin eta hiru zeharrekorekin.

    5. zk. - Ontzi hau, marra-kopurua gorabehera, identifikatzeko zaila da. Berriz ere ketxemarina edo patatxa izan liteke, sumatu ahal zaizkion hiru masten arabera, baina iraun duten lerroen kalitateak ez digu zehazteko aukerarik ematen. Aurrekoetan bezala, ontzia gutxienez popako luze baten bitartez lotuta dago. Era berean, ikusgai dauzkagu luzetarako egitura-lerroak edo kroskoaren flotazio-lerroa.

  

  Azkenik, beste grafito multzo bat dugu, itsasontzien grabatuen saiakuntza gisa har litekeena. 9., 11., 12., 18., 21., 22., 23., eta 24. zenbakiak dira. 12. zenbakia izan ezik (pailebot edo ketxemarin bat dirudi), xehetasun handirik gabeko ebaki hutsak dira gainerakoak.

  Grafitoei azterketa nautikoa egitearen ondorio moduan, azpimarratzekoa da ketxemarinen ugaritasun nabaria, beste itsasontzi-tipologia batzuekin alderatuta. Hori ez da salbuespena, garai hartan itsasontzi mota hori erabiltzen baitzen gehien minerala garraiatzeko, ibai-eragiketak egin beharreko kabotaje-nabigazioetan.


  Beste elementu aipagarri bat da grafitoen egileek atean zizelkatu zituztela, hain zuzen itsasontziak karga-kaietara lotuta zeudenean, eta hori nabarmendu nahi izan dute une oro, itsasontzi gehienek argi eta garbi zehaztuta dauden lehorrerako loturak baitauzkate.

  Marinelen boto-opariak


  Ikertzaileari honako galdera hauek datozkio gogora, lehenik: zergatik irudikatu itsasontzi bat elizako atean? Zer zentzu du? Zergatik ez norberaren etxeko atean edo herriko eraikin bikainen bateko atean? Nahiko erraza da erantzuna: itsasoko jendeen moduko talde itxi edo berezi batean bizirik iraun duten antzinako tradizioetan dago gakoa.


  Oso antzinatik, marinelek jainkoaren babesa bilatu izan dute itsas bidaldietan. Amildegian hiltzeko, ekaitza negoziatzeko gai ez izateko, eta hilobi likido eta hondogabe batean desagertzeko beldurra iraunkorki egon da itsasoratzen den edonoren pentsamoldean.

    “El Colón” posta pakebotearen botoopari piktorikoa, Pedro de Llano kapitain jaunak ofrendatua; 1768ko urriaren 15ean igarotako gertakariak kontatzen ditu. Pobeñako ermita.

  

  Garai klasikotik ezagutzen dugu babesaren truke jainkoei oparia edo eskaintza egiteko ohitura. Exvoto deritzenak dira, “boto bat betez” esan nahi duen exvoto suscepto latindar esamoldetik datozen boto- opariak. Arriskuei aurre egiteko, ozeanoaren erdian ezbeharrik ez izateko, santu eta birjina gogokoenei eskaintzen zien bere burua eskaintzaileak, eta zelako santuaren elizan eskaintza egiteko botoak egiten, Jainkoari hel egin ziezaion bere bizia salbatzeko. Ez zen garai zailetan egindako hitz joko hutsa, benetako kontratu egintza baizik. Eskaintzaileak, behin salbu, bere ahalbide ekonomikoekin bat zetorren eskaintza eraman behar zuen tenplura. Bere itsasontziaren maketa bat, itsasoan bere salbazioa irudikatzen zuen koadro bat edo, arrantzale xumeenen kasuan, arrantza aparailuen zati bat (salbamenduko uztaiak, sareak, arraunak, etab.) izaten ziren. Esker emateko boto-opariak dira.


  Hala ere, mota askotako boto-opariak zeuden. Adibidez, faborea lortzeko egiten zirenak, debozioa zitzaion elizara eskaintza bat eramanez, esaterako itsasontzi berri baten maketa edo koadro bat, edo ontzi horren silueta zizelkatuz elizako ate edo hormetan. Ontziarentzako edo zaila aurreikusten zen bidaldi baterako babesa bilatzea zuten helburu.

    Boto-opari baten modeloa maketan, brigantin-brik aparailu hibrido batena. Popako ispiluan “Habanero” izena dago. Pobeñako ermita.

  

  Testuinguru horretan koka ditzakegu San Juliango ateko itsasontziak. Zeharkaldi edo egitasmo berri baten aldeko eskaintza gisa, Jainkoaren babesa bilatuz, edo merkataritzan edo itsasketan egindako balentriaren baten –hala nola itsasontzi berri bat eskuratzea edo zeharkaldi bat burutzea– eskertza gisa.


  Gaur egun, oraindik ere indarrean dago esker emateko boto-oparien modalitate hori. Arrantzaren arloan, zeina baita, agian, euskal itsas arloan gutxien desakralizatutakoa, armadoreek maketa edo koadro bat eskaintzen dute itsasontzi berri bat eraiki eta itsasoratzeko unean. Gaztelugatxeko Donieneren moduko elizetan dauden boto-opari gehienak alturako arrantzontziak dira, zeinetarako eskatzen baitzen babesa eta arrantza ona.


  San Julian eta Pobeña, boto-oparien multzo paregabea


  San Juliango grafitoen aurkikuntzaren handitasuna ez datza soilik ondare elementu gisa duten balioan, herriko tradizio botozko berez aberats eta askotarikoa osatzean baizik.


  Soroskundeko Andre Mariaren ermita txikiak, antzina San Pantaleon ermita zenak, Bizkaiko boto-opari piktorikorik bitxi eta zaharrenetako bat du hormetan. “Carrera de la Habana” zeritzon Coruña-Habana itsas postako “El Colón” posta pakebotea irudikatzen du, Muskizko Pedro Antonio de Llano y Manzanal jauna buru duela.

    Pobeñako uhartearen irudia, Soroskundeko Andre Mariaren ermita eta guzti. Uhartearen oinean, ketxemarin ainguratu bat dago irudikatuta, belak erriatuta dituela. Juan Eustaquio Delmasen litografia koloreztatua (1846).

    Pobeñako uhartea, Soroskundeko Andre Mariaren ermita duena, lehorrera lotuta.

  

  1768ko urriaren 15ean, ekaitz izugarri batek harrapatu zuen ontzia Habanatik 30 miliara. Hainbeste okertzen zen, non eskotiletatik sartzen baitziren olatuak. Llano kapitainak Soroskundeko Ama Birjinari gomendatu zion bere burua, eta makila nagusia mozteko agindu zuen, ez zelakoan itsasontzia irauliko. Azkenik, hilaren 18ko arratsaldean Habanan sartzea lortu zuten, gogotik sufrituta.


  Hauxe idatzi zuen kapitainak berak itsasketa egunkarian: y a sido gran milagro que en todas estas faenas no se me aya (sic) malogrado ninguno de mi tripulación. Itsasketa egunkaria. 15etik 16rako eguna, igandea.


  Pobeñako koadroa, gainera, boto-opari baten baitako boto-oparia da; izan ere, Pedro de Llanok, esker onez, agindu zuen Soroskundeko Andre Mariaren ermita eraikitzeko eta koadroa han jartzeko; beraz, teknikoki, eraikina bera elementu botozkoa da bere horretan.


  Beraz, Llano abizena berriro agertzen da jarrera botozko batean, Pobeña lotuz San Julianekin, ez boto-oparien eskaintzaile izanez bakarrik, Muskizko marinelen leinuen ariman tradizio beraren funtsa betikotzeagatik baizik.


  Ermitan badago, halaber, “El Habanero” izeneko brigantin baten maketa, sabaitik zintzilik, baita hainbat eskaintza eta apaingarri itsastar ere, itsas izaera gozagarria ematen diotenak santutegi txikiari.


  Itsas historiaren eta antropologiaren ikuspegitik, garrantzi handia du San Julian-Pobeña ardatzak, euskal geografiako eta, seguru asko, penintsulako leku bakarra baita itsas botooparien tipologia nagusiak batzen dituena. Kontuan hartu beharra dago, gainera, horietako batzuen informazio dokumentalak aukera ematen digula herriko itsasgizon handiek bizitako balentriak eta gertaerak gogora ekartzeko. Boto-opariek eta, oro har, ondareak herri baten memoria kolektiboaren oinarri gisa duten garrantziaren erakusgarria.


  Euskal kostaldeko beste grafito batzuk


  Itsas grafitoen tradizioa oso hedatuta dago mundu osoko itsas kulturaren esparruan, eta oso ugariak dira Europako alderdi atlantikoan, kontinentean zein uharteetan. Batzuk ez dira jarrera botozkoan oinarritzen; itsas praktika tipiko bat betikotzen dute. Hain zuzen ere, badira balea- edo orka-hezurretan zizelkatutako itsasontzi irudiak eraikin zibiletako ateburuetan –elementu iraunkorrei dagokienez–, baina jakina da, halaber, ohikoa zela larruan eta marinelen kutxetan itsasontzia bera erakusten zuten grabatuak egitea.


  El Puerto de Santa María herriko “Itsasgizonen Memoriala” monumentuan ikus daitekeenez, ohitura zen itsasgizon batzuek beren itsasontziaren irudia marraztuz sinatzea. Une garratzenetan ere, atzerriko ziegetan giltzapetuta, ontziaren silueta ziegako horman grabatzeak irudimenaren bidez eramaten zuen presoa, itxuraz, egun aske urrunetara, eta itxaropen izpi bat ematen zion. Adibide bikain bat bada Euskal Herritik oso gertu, Arroxelako portuan, Linternaren Dorreko espetxean: han ostatu hartuta egondako “maizterrek” itsasontzien siluetak grabatu eta zizelkatu zituzten hiru mendez.


  San Juliango ateko grafitoak aurkitu ziren arte, ohitura horren erlijio irudikapen bakarrak –ez zibilak– Gipuzkoan zeuden, Pasaian eta Getarian.


  Bonantzako Kristoren basilika Pasai Donibanen dago, kokaleku estrategiko batean, itsasertzean eta Pasaiako badiako irteeran. Itsasaldia hastera zihoazen marinelek herriko eraikin hura ikusiko zuten azkena, seguru asko. Ez da harritzekoa, bada, mendebaldeko fatxadan, itsasora ematen duen fatxadan, ate zakar bat egotea, “Lintxua” izenekoa, merkataritza itsasontzien grafitoz betea, herritik abiatzen ziren marinelek eginak, seguru asko, zeharkaldi on bat eskatzeko elementu botozko gisa.

    Bonantzako Kristoren eliza, Pasai Donibanen, hego-mendebaldeko fatxadan “Lintxua” izeneko atea duela.

    “Lintxua” atearen grafitoen ikuspegi orokorra.

  

  Han irudikatutako itsasontziak, batzuk zehatzak eta beste batzuk zirriborro hutsak –San Julianen gertatzen den bezala–, José Manuel Sustetak aztertu zituen, eta XVIII. eta XIX. mendeetako ontziei dagozkie gehienak. Brigantinak, fragatak, pailebotak, kuterrak eta garai hartako merkataritza eta arrantza nabigazioan ohikoak ziren beste tipologia batzuk.


  Getariako San Prudentzio ermita herrigune historikotik hurbil dago, Santiago Bidearen kostaldeko alderdian. XV. mendekoa da eraikina, eta garai hartako nekropoli bat aurkitu zuten bertan.

    Getariako San Prudentzio ermitako hegoaldeko atea.

  

  
    [image: ]

    Tipologia ezezaguneko eta egikera bakuneko itsasontziaren grabatua. Atoian, txalupa edo ontzi txiki laguntzaile bat darama. Getariako San Prudentzio ermita.

  

  Nahiz eta San Prudentziok ez duen bere hagiografian itsasoarekin eta marinelekin lotutako inolako pasarterik, bertako marinelek oso maitea dute haren ermita. Barruan, itsas boto-opariak daude gangatik zintzilik, eta Juan Sebastian Elkano nabigatzaileak testamentuan aginduta utzi zuen urrezko dukerri bat ermitarako: mando á la iglesia de San Prudencio, ques en la jurisdicción de la dicha villa, un ducado de oro. Dirudienez, Elkanoren xedapen askorekin gertatu zen bezala, haren borondatea ez zen bete; hala ere, testamentuan ermita hori aipatzeak argi erakusten digu itsas tradiziokoa zela.


  Elizara sartzeko bi ate daude. Txikienean, arkupe txiki baten azpian, tipologia zehaztugabeko itsasontzi baten silueta zizelatua igartzen da, atoian daramala ontzi txiki bat. XVIII. edo XIX. mendeko grabatua izango da, seguru asko. Ateko grafito bakarra da.


  Hasierako hipotesia


  Zenbait lagun beren izenak garaipenaren sinboloaren irudiaren eta belaontzien irudien alboan idaztera benetan zer arrazoik bultzatu zituen jakitea ezinezkoa izango da, agian. Baina hauxe bide da hipotesirik onargarriena: itsasontzi batzuentzako eta garaipenen bat lortzeko bidea eman zezakeen edo eman zuen egitasmo luzaz desiratu batentzako bedeinkazioa eta babesa bilatzeko ekintza izatea.


  Ez dakigu grafitoak egin zituzten Llano edo Urkixo haiek ontzi berriak lortu ote zituzten, handiagoak, edo merkatu berriak topatu ote zituzten; zenbait armadorek merkataritza ahalegin berean indarrak batu izana ospatzen ari ote ziren; edo itsasoarekin loturiko beste gertaera aipagarriren bat ospatzen ari ote ziren. Hipotesi guztiak daude interpretazio berrietara zabalik. Baina gauza bat esaten digute grafitoek argi: Muskizko marinelek gertakari adierazgarriren baterako babesa eta garaipena bilatzen zutela.


  Grafitoak San Julian elizan egoteak zentzu osoa du; izan ere, San Nikolaseko Nabigatzaileen Kofradiaren egoitza zen. Garai hartan, San Nikolas zen merkataritzako marinelen babesle eta patroi santua, eta, hain zuzen ere, kofradia hartako kide ziren Llano eta Urkixo etxeak, sorreratik bertatik.


  Dokumentu iturriek, gainera, berri interesgarriak eskaintzen dizkigute, hala nola 1810ean “San Jose/Los Cuatro Hermanos” izeneko ketxemarinari buruzkoa. Jose Ramon Momeñe zuen kapitain, eta Llano etxekoa zen haren jabe eta armadorea: Nicolás Antonio de Llano, Muskizko bizilaguna. Itsasontziak Muskiz, Santoña eta Suances artean nabigatzen zuen aldian-aldian. Llano abizenaren inskripzioa Nicolasek egina ote da? San Juliango ontzietako bat “San Jose/Los Cuatro Hermanos” ote da? Baliteke hori inoiz ez jakitea, baina aukera interesgarri bat irekitzen du.


  Edonola dela ere, San Juliango grafitoek, San Julian-Pobeñako boto-oparien multzoaren parte izanik gainera, itsas ondare paregabea dira, aniztasun, aberastasun eta esanahiagatik, eta, erantzunak baino galdera gehiago planteatuta ere, ikerketa historikorako eremu bikaina irekitzen dute. Itsas boto-opariek, apaingarri izaera alde batera utzita, beren baitan gordetzen dute ez soilik gure arbasoen oroimenaren zati bat; orobat dute eta beste elementu artistiko batzuek ez bezalako karga emozional eta sentimental bat.


  Merezi du gure arbasoei aditzea, haien beldurrak eta garaipenak partekatzea, ikusten dugun bitartean ketxemarin zoragarri bat haize oihalak jasotzen eta Barbadun ibaian behera dotore jaisten, fortunaren baten bila edo galbidera, agian, baina, zalantzarik gabe, herri itsastar gisa dagokigun memoriaren norabidea markatzera erabakita.

    Zaharberritu aurretik atean grabatutako motibo batzuen xehetasuna.

  

  Itsas hiztegia


  Bandaz banda jarri: ontzi baten saihetsaldea beste ontzi baten edo kai baten albo-alboan jartzea.


  Alkazar: itsasontziaren atzealdeko ontzigaina, popako gazteluan. Ontzigainik garaiena zen, eta kapitainek eta ofizialek soilik erabiltzen zuten.


  Hegal: itsasontzi baten saihetseko gune kurbatua, poparen ondokoa.


  Haize-ertz: labana edo triangelu formako bela batek popan duen aldea edo erorketa.


  Maspreza: brankatik angelu handiagoan edo txikiagoan irteten den masta. Trinketeko estaiak finkatzeko eta fokeak amulatzeko balio duena.


  Txanberga: masprezaren osagarri den masta.


  Katabatiko (haizeak): mendi hegaletatik edo horien arteko arroiletatik beherantz jaisten diren haizeak, norabide eta intentsitate aldakorrekoak.


  Trapa: itsasontzi baten mastaren sekzioen arteko plataforma. Abenkak tinko atxikitzeko balio zuen, baita marinelen zelatari-puntu gisa ere.


  Txalupa: ontzi arina, osagarri gisa erabilia.


  Estaia: masta edo masterdi bati eusten dion soka edo kablea, popara eror ez dadin, eta dagokion mastaren izena hartzen du.


  Soka-mailak: sokaz osatutako sare bat, zeinak, abenketara lotuta egonik, mastetara igotzeko eskailera bat sortzen duten.


  Foke: triangelu-formako bela bat, masprezean eta trinketean luzatzen dena.


  Gabia: karratu-formako bela bat, masterdi batean luzatzen dena.


  Gabia irten:: karratu-formako bela bat, ez-finkoa, ohiz kanpoko moduan luzatzen dena.


  Luze (soka): brankatik edo popatik hasita ontzia lurrera lotzen duen kablea edo soka.


  Nagusi (masta): ontzi baten masta nagusia.


  Gabiako masterdia: ontzi baten mastaren bigarren zatia, osoko mastaren gain-gainean zegoena.


  Mesana: hirugarren masta. Ontzi bateko azkena, brankatik popara begiratuta.


  Abenka: mastak itsasontziaren alboetara lotzen dituen kablea, soka-mailaren ondoan mastetara igotzeko eskailera bat egiteko aukera ematen duena.


  Osoko masta: ontzi baten mastaren lehen zatia, ontzigainetik hasita.


  Patatx: brigantin gisa tresnatutako ontzi txikia.


  Popa: itsasontzi baten atzeko muturra.


  Bular: gilaren luzapena ontziaren brankan. Bularrak ematen dio sendotasuna brankari, eta itsasoaren presioari eusten dio nabigatzeko orduan.


  Saihetsaldeko amarra (soka): itsasontzia saihetsaldetik perpendikularki lotzen duen soka.


  Haize bultzatzailea: ontzia popatik edo hegaletik bultzatzen duen haizea.


  Esprin edo spring: brankatik atzealderantz edo popatik aurrealderantz luzatzen den amarra.


  Popagain: alkazarraren atzealdea, poparantz dagoena.


  Trinket: hiru mastako ontzietan, brankatik edo popatik begiratuta lehenengo dagoen masta.

